
Сацыяльнае асяроддзе Рэспублікі Беларусь уяўляе сабой шматкультурную прастору для 

камунікацыі, узаемадзеяння, прафесійнай дзейнасці. Гатоўнасць чалавека да зносін  

з прадстаўнікамі іншых народаў становіцца даволі актуальнай і запатрабаванай кампетэнцыяй, 

якая, аднак, патрабуе свайго фарміравання яшчэ ў сям’і, мікрасацыяльным атачэнні асобы і 

грамадстве ў цэлым. Суаднясенне сябе з пэўнай этнічнай групай раскрываецца праз этнічную 

ідэнтычнасць як складнік сацыяльнай ідэнтычнасці асобы, якая паказвае ўсведамленне 

індывідам сваёй прыналежнасці да пэўнай этнічнай групы. Этнічная ідэнтычнасць – якасць, 

якая захоўваецца на ўсё жыццё. Так, на думку І.У. Малыгінай, упэўненасць у сваёй уласнай 

пазітыўнай ідэнычнасці, павага да сваёй культуры і гатоўнасць узаемадзейнічаць з 

прадстаўнікамі іншых груп, здольнасць да адаптацыі з’яўляецца неабходнай умовай для 

дасягнення міжэтнічнай талерантнасці [1]. 

Сацыяльная работа з’яўляецца адным з самых складаных відаў прафесійнай дзейнасці, 

паколькі недастаткова толькі валодаць ведамі пра асновы прафесіі, уменнямі аказваць 

кваліфікаваную дапамогу і падтрымку кліентам, эфектыўна ажыццяўляць іх сацыяльнае 

абслугоўванне. Значнай уласцівасцю асобы спецыяліста павінна стаць перакананне пра 

абсалютную каштоўнасць кожнага чалавека, а таксама талерантныя адносіны да яго незалежна 

ад нацыянальнасці, сацыяльнага статусу, прафесіі, складанасці праблемы, якую неабходна 

дапамагчы вырашыць. Дадзеную якасць складана сфарміраваць толькі падчас навучання ў 

ВНУ, яна крышталізуецца ў працэсе сямейнага і грамадскага выхавання задоўга да этапа 

прафесійнага выбару асобы – гэтак жа, як і этнічная ідэнтычнасць. 

Так, мэтай нашага даследавання з’яўляецца вызначэнне этнічнай ідэнтычнасці будучых 

спецыялістаў па сацыяльнай рабоце як аднаго з паказчыкаў іх талерантнасці. 

Матэрыял і метады. Намі быў выкарыстаны апытальнік “Тыпы этнічнай ідэнтычнасці” 

Г.У. Салдатавай і С.В. Рыжовай [2]. Выбарка даследавання – 253 студэнты 1–4 курсаў 

спецыяльнасці “Сацыяльная работа (па напрамках)”, якія навучаюцца па завочнай форме 

атрымання адукацыі ў наступных ВНУ: Віцебскі дзяржаўны ўніверсітэт імя П.М. Машэрава  

(72 студэнты); Беларускі дзяржаўны ўніверсітэт (99 студэнтаў); Мазырскі дзяржаўны 

педагагічны ўніверсітэт імя І.П. Шамякіна” (82 студэнты).    

Вынікі і іх абмеркаванне. Дадзеная методыка дапамагае дыягнаставаць этнічную 

самасвядомасць і яе трансфармацыю ва ўмоваў міжэтнічнай напружанасці. Адзін з паказчыкаў 

трансфармацыі этнічнай ідэнтычнасці – рост этнічнай нецярпімасці (інталерантнасці). 

Талерантнасць / інталерантнасць – асноўная праблема міжэтнічных адносін ва ўмовах росту 

напружанасці паміж народамі – з’явілася ключавой псіхалагічнай пераменнай пры 

канструяванні дадзенага апытальніка. Як зазначае сам аўтар методыкі – Г.У. Салдатава, 

ступень этнічнай талерантнасці рэспандэнта ацэньваецца на аснове наступных крытэрыяў: 

узроўню “негатывізму” ў адносінах да ўласнай і іншых этнічных груп, спецыфікі 

эмацыянальнага рэагавання на інаэтнічнае акружэнне, выражанасці агрэсіўных і варожых 

рэакцый у адносінах да іншых груп [2].  

Вынікі дыягнаставання тыпалогіі этнічнай ідэнтычнасці наступныя: 

1. Этнанігілізм – адна з форм гіпаэдынтычнасці, якая ўяўляе сабой адмову ад уласнай 

этнічнай групы і пошукі ўстойлівых сацыяльна-псіхалагічных ніш не па этнічнаму крытэрыю. 

Выражанасць этнанігілізму сярод рэспандэнтаў амаль адсутнічае – 1% выбаркі (ВДУ імя П.М. 

Машэрава – 0%, БДУ – 2%, МДПУ імя І.П. Шамякіна – 1%). 

2. Этнічная індыферэнтнасць – размыванне этнічнай ідэнтычнасці, выражанае ў 

няпэўнасці ў адносінах да этнічнай прыналежнасці, неактуальнасці этнічнасці. Выражанасць 

этнічнай індыферэнтнасці на відавочна нізкім узроўні – 4% выбаркі (ВДУ імя П.М. Машэрава – 

4%, БДУ – 5%, МДПУ імя І.П. Шамякіна – 4%). 

3. Норма (пазітыўная этнічая ідэнтычнасць) – спалучэнне пазітыўных адносін да ўласнага 

народа з пазітыўным стаўленнем да іншых народаў. У поліэтнічным грамадстве пазітыўная 

ідэнтычнасць мае характар нормы і ўласна падаўляючай большасці. Яна задае такі аптымальны 

баланс талерантнасці ў адносінах да ўласнай і іншых этнічных груп, які дазваляе разглядаць яе, 

з аднаго боку, як умову самастойнасці і стабільнага існавання этнічнай групы, з другога – як 

умову мірнага міжкультурнага ўзаемадзеяння ў поліэтнічным свеце. Пазітыўная этнічная 

ідэнтычнасць складае 68% выбаркі (ВДУ імя П.М. Машэрава – 60%, БДУ – 72%, МДПУ імя 

І.П. Шамякіна – 67%) 

4. Этнаэгаізм – дадзены тып ідэнтычнасці можа выражацца ў бяскрыўднай форме на 

вербальным узроўні як вынік успрыняцця праз прызму канструкта “мой народ”, але можа 

прадугледжваць, напрыклад, напружанасць і раздражнёнасць у стасунках з прадстаўнікамі 

іншых этнічных груп або прызнанне за сваім народам права вырашаць праблемы за “іншы” 

кошт. Этнаэгаізм складае 4% выбаркі (ВДУ імя П.М. Машэрава – 11%, БДУ – 0%, МДПУ імя 

І.П. Шамякіна – 2%). 

5. Этнаізаляцыянізм – перакананасць у перавазе свайго народа, прызнанне неабходнасці 

“ачышчэння” нацыянальнай культуры, негатыўныя адносіны да міжэтнічных шлюбных саюзаў, 

ксенафобія. Этнаізаляцыянізм складае 1% выбаркі (ВДУ імя П.М. Машэрава – 2%, БДУ – 1%, 

МДПУ імя І.П. Шамякіна – 0%). 

6. Этнафанатызм – гатоўнасць ісці на любыя ўчынкі ў імя так ці інакш зразумелых 

этнічных інтарэсаў, аж да этнічных “чыстак”, адмовы іншым народам у праве карыстання 

рэсурсамі і сацыяльнымі прывілеямі, прызнанне прыярытэту этнічных правоў народа над 

правамі чалавека, апраўданне любых ахвяр у барацьбе за дабрабыт свайго народа. 

Этнафанатызм складае 2% выбаркі (ВДУ імя П.М. Машэрава – 4%, БДУ – 2%, МДПУ імя І.П. 

Шамякіна – 0%). 

Сярод усіх рэспандэнтаў 20% не маюць выражанага тыпу этнічнай ідэнтычнасці, 

паколькі дамінуючымі з’яўляюцца 2 або больш тыпаў. Напрыклад, не вызначыліся паміж 

этнічнай індыферэнтнасцю і нормай 12% рэспандэнтаў (ВДУ імя П.М. Машэрава – 8%, БДУ – 

12%, МДПУ імя І.П. Шамякіна – 15%); вагаюцца ў выбары паміж нормай і этнафанатызмам 5% 

рэспандэнтаў (ВДУ імя П.М. Машэрава – 6%, БДУ – 3%, МДПУ імя І.П. Шамякіна – 5%); не 

могуць выбраць паміж нормай і этнаэгаізмам 2% удзельнікаў апытання (ВДУ імя П.М. 

Машэрава – 0%, БДУ – 1%, МДПУ імя І.П. Шамякіна – 5%). 

Заключэнне. Такім чынам, з 253 студэнтаў у 68% сфарміравана пазітыўная этнічная 

ідэнтычнасць, якая з’яўляецца спрыяльнай для іх будучай прафесійнай дзейнасці, у 5% 

назіраецца этнанігілізм і этнічная індыферэнтнасць, якія могуць стаць пэўнай перашкодай у 

разуменні шэрагу праблем кліентаў, у 7% рэспандэнтаў сфарміраваны непажаданыя тыпы 

этнічнай ідэнтычнасці (этнаэгаізм, этнаізаляцыянізм, этнафанатызм), якія перашкодзяць 

міжэтнічным стасункам, будуць выклікаць непрыязныя або пагардлівыя адносіны да 

прадстаўнікоў іншых этнічных груп, стануць небяспечнымі выклікамі варожасці. 

Па нашым меркаванні, этнапедагагічная падрыхтоўка студэнта зможа стрымаць 

негатыўныя працэсы развіцця “непажаданых” тыпаў этнічнай ідэнтычнасці, бо яна як 

інтэгратыўнае ўтварэнне аказвае актыўны ўплыў на самога студэнта, яго ўклад жыцця, якасныя 

характарыстыкі яго як будучага спецыяліста сацыяльнай сферы (этнасацыяльны вопыт сям’і і 

асяроддзя студэнта, яго самога), на яго асяроддзе. Факультатыўная дысцыпліна 

“Этнапедагагічныя асновы прафесійнай дзейнасці” ў дадзеным выпадку спрыяе развіццю 

талерантнасці будучых спецыялістаў па сацыяльнай рабоце, гуманізацыі іх светапогляду і 

адносін да іншых людзей, а ў сітуацыі адсутнасці выражанага тыпу этнічнай ідэнтычнасці – 

паступовага звароту да нормы этнічнай ідэнтычнасці.  

